Gweithio’n Well:

Tadau, teulu a gwaith –        safbwyntiau cyfoes

Cyflwyniad

Yn haf 2008, lansiodd y Comisiwn Cydraddoldeb a Hawliau Dynol ‘Gweithio’n Well’, sef menter polisi newydd i archwilio sut y gallwn gydweddu dyheadau gweithwyr cyflogedig ag anghenion cyflogwyr. Nod prosiect Gweithio’n Well yw gosod agenda newydd i ddiwallu anghenion newidiol teuluoedd, gweithwyr a chyflogwyr yn yr 21ain ganrif. Ei bwrpas yw dod o hyd i ddatrysiadau a fydd yn rhoi mwy o ddewis, tegwch a chydraddoldeb i rieni, gofalwyr, pobl anabl, pobl ifanc a gweithwyr hŷn. Mae’r adroddiad byr hwn yn canolbwyntio ar dadau a’u profiadau o ran gwaith a gofal a’u hagweddau tuag atynt.
Mae rôl tadau fel rhoddwyr gofal o fewn y teulu wedi derbyn sylw cynyddol o ran polisïau ac ymchwil yn y degawd diwethaf. Er y bu newidiadau enfawr yng nghyfranogiad menywod mewn cyflogaeth dros y 30 mlynedd diwethaf, nid yw cyfraniad dynion i ofal plant wedi cynyddu ar yr un raddfa. Yn y rhan fwyaf o achosion, menywod sy’n parhau i ysgwyddo’r cyfrifoldeb dros ofal plant, hyd yn oed mewn teuluoedd ble mae’r ddau riant yn gweithio’n llawn-amser.
Gall dyhead llawer o dadau i dreulio mwy o amser gyda’u plant gael ei lesteirio gan oriau gwaith hir a gweithleoedd anhyblyg, gan arwain at densiynau rhwng gwaith a theulu. Mae’r ddadl yn parhau ynglŷn â sut y gall polisi ei gwneud hi’n haws i dadau dreulio mwy o amser gyda’u teuluoedd, a chymryd mwy o ran yng ngofal beunyddiol eu plant. Ond oherwydd bod astudiaethau ar y cydbwysedd rhwng bywyd a gwaith wedi canolbwyntio ar fenywod fel arfer, ychydig iawn a wyddwn am gyflogaeth dynion a’r berthynas rhyngddi a’u bywydau teuluol.
Mae’r papur hwn yn cynnig golwg newydd ar brofiad tadau o waith a gofal a’r ffordd maen nhw’n meddwl am hyn. Mae’r rhan fwyaf o dadau modern yn annhraddodiadol o ran eu safbwyntiau. Ynghylch rhai materion, mae gan dadau safbwyntiau llai traddodiadol na mamau. Ond er bod tadau’n lleisio safbwyntiau egalitaraidd, yn ymarferol, mae’r rhan fwyaf yn parhau i weithio’n llawn-amser a'u partneriaid sy’n darparu’r rhan fwyaf o’r gofal plant o fewn y teulu. Er hynny, mae arwyddion calonogol bod pethau’n newid. Mae gweithio hyblyg yn cael ei werthfawrogi’n fawr gan dadau oherwydd y buddion a ddaw yn ei sgil i fywyd teuluol ac maen nhw’n optimistaidd ynglŷn â chynigion am fwy o seibiant tadolaeth.
Mae’r papur hwn yn cyfeirio at set ddata feintiol fawr o arolwg ar-lein o 2,261 o dadau a chaiff ei gefnogi gan ddata ansoddol o nifer o’r fforymau ar-lein sy’n ymwneud ag ystod eang o grwpiau o dadau. Cynhaliwyd yr ymchwil gan YouGov fel rhan o raglen waith gyffredinol Gweithio’n Well ym mis Rhagfyr 2008 (gweler Ellison et al, 2009), a daw’r holl ffigyrau a dyfyniadau a ddefnyddir yn y papur hwn o’r astudiaeth hon.
  

Agweddau tadau tuag at waith a gofal
Mae’r mwyafrif llethol o dadau’n gweithio’n llawn-amser ac mae chwech o bob 10 yn yr arolwg yn gweithio dros 40 awr yr wythnos. Nid yw hwn yn ddarganfyddiad newydd. Ond er bod tadau’n parhau i ymddangos ar yr wyneb fel petaen nhw’n cydymffurfio â rôl draddodiadol y gwryw fel enillwr cyflog, roedd eu hagweddau tuag at rolau magu plant yn llawer llai traddodiadol.
Er bod bron i hanner (47 y cant) o dadau’n meddwl mai rôl y tad yw darparu, dim ond 23 y cant o dadau (o’i gymharu â 34 y cant o famau) oedd yn meddwl mai prif gyfrifoldeb y fam yw gofal plant. Roedd dros hanner (55 y cant) o dadau a arolygwyd yn credu y dylai’r rhiant sy’n derbyn y cyflog uchaf aros yn y gwaith, boed y rhiant hwnnw’n wrywaidd neu’n fenywaidd. Roedd 62 y cant yn meddwl y dylai tadau (yn gyffredinol) dreulio mwy o amser yn gofalu am eu plant (gweler Tabl 1).
Tabl 1: Agweddau tuag at waith a gofal

	I ba raddau ydych chi’n cytuno â’r datganiadau canlynol?
	% y tadau sy’n cytuno
	% y mamau sy’n cytuno
	n    (amhwysol)

	Mae tadau’n gyfrifol am ddarparu ar gyfer eu teulu
	47
	31
	2234

	Prif gyfrifoldeb y fam yw gofal plant
	23
	34
	2232

	Dylai’r rhiant sy’n derbyn y cyflog uchaf aros yn y gwaith, boed yn wrywaidd neu’n fenywaidd
	55
	41
	2217

	Dylai tadau dreulio mwy o amser yn gofalu am eu plant
	62
	59
	2230


Mae tadau eisiau treulio mwy o amser gyda’u plant a rhoi blaenoriaeth iddynt
Roedd llawer o dadau’n anfodlon â’r amser roedden nhw’n ei dreulio yn y gwaith a’r amser roedden nhw’n ei dreulio gyda’u plant. Roedd hanner y tadau, yn enwedig y rhai hynny sy’n gweithio oriau hir, yn credu eu bod yn treulio gormod o amser yn y gwaith, tra bod 42 y cant o dadau’n meddwl eu bod yn treulio rhy ychydig o amser gyda’u plant. Mae’r ffigwr hwn yn codi i dros hanner (54 y cant) yn achos tadau â phlant o dan flwydd oed (gweler Ffigwr 1)
Mae tystiolaeth bod lleiafrif arwyddocaol o dadau’n darparu gofal i’w plant yn ystod yr wythnos waith draddodiadol. Dywedodd tua un o bob pum tad (21 y cant) â phlentyn cyn-ysgol fod y plentyn gartref gyda nhw fel rhan o drefniadau gofal y plentyn o ddydd Llun i ddydd Gwener. Dywedodd dau o bob pum tad (43 y cant) â phlentyn oedran ysgol eu bod yn darparu gofal cyn ac ar ôl ysgol.
Ffigwr 1: Tadau sy’n teimlo’u bod yn treulio rhy ychydig o amser gyda’u plant

Sail: Yr holl dadau (n = 2026)
Y gwahaniaethau rhwng tadau a mamau

Roedd gan dadau a mamau safbwyntiau go debyg ynglŷn â gwaith a gofal. Ond roedd gwahaniaeth barn ynghylch pwy sydd â phrif gyfrifoldeb dros ofal plant; pwy ddylai fod yn gyfrifol am ddarpariaeth ariannol, a bodlonrwydd ag oriau gwaith.
Dywedodd 31 y cant o dadau a oedd yn byw gyda’u partneriaid eu bod yn rhannu’r cyfrifoldeb gyda’u partneriaid. Er hynny, dim ond 14 y cant o fenywod a oedd yn byw gyda’u partneriaid a ddywedodd fod y cyfrifoldeb yn cael ei rannu. Gall hyn ddangos bod tadau sy’n rhannu cyfrifoldeb â’u partneriaid yn fwy tebygol o gymryd rhan mewn arolwg ar fagu plant, ac felly eu bod wedi’u gorgynrychioli yn y sampl. Eto i gyd, cafwyd anghysondebau tebyg mewn astudiaethau eraill rhwng canfyddiadau dynion a menywod ynglŷn â phwy sy’n gyfrifol am ofal plant. Mae hyn yn awgrymu bod tadau’n tueddu i oramcangyfrif eu cyfraniad i ofal plant neu fod menywod yn tueddu i danamcangyfrif cyfraniadau eu partner (neu gyfuniad o’r ddau).
 
Mae’n ymddangos bod gan dadau safbwyntiau llai traddodiadol na mamau ynghylch rhai agweddau ar fagu plant. Er enghraifft, roedden nhw’n llai tebygol (23 y cant) na mamau (34 y cant) o feddwl mai prif gyfrifoldeb y fam yw gofal plant, ac yn fwy tebygol (55 y cant) na mamau (41 y cant) o gredu y dylai’r rhiant sy’n ennill y cyflog uchaf aros yn y gwaith boed yn wrywaidd neu’n fenywaidd.

Roedd tadau’n llai bodlon â’u horiau gwaith na mamau â’u horiau gwaith hwythau: roedd 46 y cant yn meddwl eu bod yn treulio ‘tua’r amser cywir’ yn y gwaith, o’i gymharu â 61 y cant o fenywod. Ond roedd tadau bron deirgwaith yn fwy tebygol na mamau o gytuno bod gwaith yn dod gyntaf (17 y cant o’i gymharu â chwech y cant), ac yn fwy tebygol na mamau o feddwl eu bod yn gallu cwrdd ag anghenion gwaith a gofal ill dau (50 y cant o’i gymharu â 42 y cant o famau).

Ffigwr 2: Gwahaniaethau mewn agweddau tadau a mamau tuag at waith a gofal, a phrofiad o waith a gofal %

Cwrdd â dyheadau

Mae bron i chwech o bob deg (58 y cant) o dadau’n credu ei bod yn bosibl i bartneriaid rannu cyfrifoldebau’n ymwneud â gwaith a gofal plant yn gyfartal. Eto i gyd, mae tadau sydd eisiau treulio mwy o amser gyda’u teuluoedd yn wynebu heriau wrth wneud hynny.

Dim ond naw y cant o dadau a ddywedodd mai nhw sydd â phrif gyfrifoldeb dros ofal plant (roedd dau y cant o’r rhain yn rhieni sengl), tra dywedodd traean o’r rhai sy’n byw gyda’u partneriaid eu bod yn rhannu’r cyfrifoldeb hwn â’u partner (er, fel y gwelwyd yn adran 3, mae gwahaniaeth rhwng safbwyntiau dynion a menywod ynghylch cyfrifoldeb ar y cyd).


Mae rhywfaint o dystiolaeth sy’n awgrymu bod rhai is-grwpiau o dadau’n fwy tebygol o rannu cyfrifoldeb. Yn arbennig, roedd tadau sydd â phlentyn anabl yn llai tebygol o fod yn gweithio’n llawn-amser a dwywaith yn fwy tebygol o ddweud mai y nhw oedd â phrif gyfrifoldeb dros ofal plant o’u cymharu â thadau heb blentyn anabl (17 y cant o’i gymharu ag wyth y cant). Roedd tadau hoyw a deurywiol hefyd dros ddwywaith yn fwy tebygol o’u cymharu â thadau heterorywiol i ddatgan mai nhw oedd â’r prif gyfrifoldeb (20 y cant o’i gymharu ag wyth y cant). Er nad oes unrhyw ymchwil meintiol arall am rieni lesbiaidd, hoyw neu ddeurywiol, mae astudiaethau ansoddol wedi dangos bod tadau hoyw yn tueddu bod â theuluoedd egalitaraidd a’u bod yn cymryd rhan weithredol mewn gofalu am eu plant.
   

Y rheswm mwyaf cyffredin dros weithio a roddwyd gan dadau oedd anghenraid ariannol (63 y cant), a rhoddodd nifer lawer llai resymau yn ymwneud â gyrfa dros aros mewn gwaith. Er y dywedodd dros hanner y tadau fod ganddynt gyfaddawd da rhwng gwaith a gofal, dywedodd bron i chwarter (23 y cant) fod eu trefniadau’n achosi ‘tensiwn a straen’ yn y cartref. Roedd tadau anabl a thadau â phlant anabl, tadau o leiafrifoedd ethnig a’r rhai ag incwm teulu o dan £15,000 y flwyddyn yn fwy tebygol o ddatgan bod eu trefniadau’n achosi ‘tensiwn a straen’. Dangosodd astudiaeth gan Clarke a McKay (2008) fod gan deuluoedd â rhiant neu blentyn anabl risg uwch o’r teulu’n chwalu na theuluoedd eraill, ond bod hyn yn ymwneud yn fawr â phwysau ariannol.
 Gellir priodoli’r lefelau uwch o densiwn a straen a nodwyd ymhlith y tadau yn ein harolwg i lefelau isel o incwm yn hytrach na bod y tadau’n anabl, neu o grŵp lleiafrifol ethnig, ynddo’i hun. 
Tabl 3: I ba raddau ydych chi’n cytuno neu’n anghytuno bod eich trefniadau cyfredol yn achosi tensiwn a straen yn eich teulu?

	
	% sy’n cytuno / cytuno’n fawr
	n (amhwysol)

	Yr holl dadau
	23
	2165

	Tadau â phlant anabl
	33
	206

	Tadau o leiafrifoedd ethnig
	31
	167

	Tadau sy’n ennill <£15,000 y flwyddyn
	31
	268



Hyblygrwydd yn y gweithle 

Mae tystiolaeth bod lleiafrif arwyddocaol o dadau’n manteisio ar fwy o hyblygrwydd yn y gweithle, a daw hyn â buddion i’w bywydau teuluol.

Dywedodd bron i hanner y tadau (49 y cant) fod rhyw fath o weithio hyblyg ar gael iddynt. Y bedair ffurf fwyaf cyffredin ar gael i dadau oedd oriau hyblyg, newid amser dechrau a gorffen gwaith a gweithio o gartref. Tra dywedodd dros hanner y mamau (51 y cant) fod gweithio rhan-amser yn agored iddynt, dim ond 20 y cant o dadau oedd yn meddwl bod ganddynt y dewis hwn.

Mae argaeledd gweithio hyblyg yn amrywio’n fawr yn ôl sector. Dywedodd 60 y cant o dadau yn y sector ariannol a busnes fod gweithio hyblyg ar gael iddynt, o’i gymharu â dim ond 30 y cant o’r rhai a gyflogwyd mewn diwydiannau gweithgynhyrchu (gweler Ffigwr 3).
Er bod gweithio hyblyg ar gael i hanner y tadau, dim ond 30 y cant oedd yn ei ddefnyddio, mewn gwirionedd. Roedd y rhai a oedd yn gweithio’n hyblyg yn fwy tebygol o wneud hynny oherwydd bod gweithio hyblyg yn un o nodweddion y swydd pan ddechreuon nhw (41 y cant) yn hytrach na thrwy gyd-drafod ffurfiol (neu anffurfiol) (26 y cant) (gweler Ffigwr 4).
Tra dywedodd bron i un o bob tri tad (32 y cant) na fyddai dim yn eu rhywstro rhag gofyn am gael gweithio’n hyblyg, dywedodd nifer cyfartal y byddai cael eu nodi fel rhai nad oedd wedi’u hymrwymo i’w swyddi, neu’r syniad y byddai’n cael effaith negyddol ar eu cyfleoedd am ddyrchafiad, yn eu rhwystro rhag gwneud cais.
Roedd mwyafrif llethol (96 y cant) y tadau a oedd yn gweithio’n hyblyg yn gwerthfawrogi eu trefniadau gweithio, tra roedd dau o bob tri tad (66 y cant) yn ystyried bod argaeledd gweithio hyblyg yn bwysig wrth chwilio am swydd newydd.

Dangosodd yr ymchwil hwn fod ymwybyddiaeth yn isel ynglŷn â’r hawl gyfredol i ofyn am gael gweithio’n hyblyg: roedd chwarter y tadau’n gwybod y cafodd y ddeddfwriaeth hon ei hymestyn ym mis Ebrill 2009 i gynnwys rhieni plant hyd at 16 oed.
Ffigwr 3: Argaeledd a’r defnydd o weithio’n hyblyg fesul sector:

Ffigwr 4: Llwybrau tuag at weithio’n hyblyg

Barn tadau ynghylch polisïau seibiant tadolaeth cyfredol ac arfaethedig

Roedd dros hanner (55 y cant) y tadau â phlentyn o dan chwech oed wedi cymryd seibiant tadolaeth statudol ar enedigaeth eu plentyn diwethaf.
 Dywedodd mwyafrif (56 y cant) y tadau hyn fod cymryd amser i ffwrdd tuag adeg genedigaeth eu plentyn wedi’u harwain i chwarae mwy o ran mewn gofalu am eu plant, tra dywedodd 69 y cant ei fod wedi arwain at welliannau mewn bywyd teuluol.

O’r rhai na chymerodd seibiant tadolaeth, dywedodd dau o bob tri (66 y cant) y buasent fod wedi hoffi hynny ‘yn fawr’. Y rheswm mwyaf cyffredin a roddwyd gan y tadau hyn dros beidio â gwneud oedd eu bod yn methu â fforddio cymryd amser i ffwrdd.

Ar hyn o bryd, mae gan dadau cyflogedig yr hawl i gymryd pythefnos o seibiant tadolaeth â thâl (sef £123.06 yr wythnos) a 12 wythnos o seibiant rhiant heb dâl. Yn ogystal, yn ddiweddar cyhoeddodd y llywodraeth Reoliadau Seibiant Tadolaeth Ychwanegol drafft y mae’n ymgynghori yn eu cylch ar hyn o bryd. Bydd y rhain yn cyflwyno’r hawl newydd i drosglwyddo hyd at chwe mis o seibiant mamolaeth i’r tad, cyn belled â bod y fam yn dychwelyd i’r gwaith. Daw’r hawl newydd i rym ym mis Ebrill 2011.
Roedd cefnogaeth gref ymhlith tadau dros seibiant tadolaeth hirach (gweler Ffigwr 5). Roedd dros hanner (54 y cant) yn cefnogi opsiwn i drosglwyddo hyd at chwe mis o seibiant mamolaeth y fam i’r tad. Roedd 61 y cant yn cefnogi pedair wythnos ychwanegol o seibiant â thâl a fyddai ar gael i’r tad yn unig, ac yn bwysig iawn, dywedodd 55 y cant o dadau cyflogedig y buasent yn cymryd y math hwn o seibiant pe byddai ar gael. 
Ffigwr 5: Barn tadau ynghylch seibiant tadolaeth:

Casgliadau

Mae darganfyddiadau’r arolwg hwn yn dangos nad yw agweddau tadau tuag at fagu plant yn cydweddu â realiti eu trefniadau gwaith a gofal. Wrth wrthod safbwyntiau traddodiadol ac yn eu hanfodlonrwydd ynghylch yr amser maen nhw’n ei dreulio gyda’’u plant a’u cefnogaeth gryf dros seibiant tadolaeth estynedig, maen nhw’n dangos parodrwydd i gymryd rhan yng ngofal beunyddiol eu plant. Yn ymarferol, er hynny, mae’n rhan fwyaf o dadau’n parhau i weithio’n llawn-amser, ac mae llawer yn gweithio oriau hir.
Mae cymharu is-grwpiau o dadau wedi dangos hefyd nad yw cyfuno gwaith a gofal yn brofiad cyffredinol o bell ffordd. Gall y ffyrdd y mae tadau’n trefnu eu cyfrifoldebau gwaith a gofalu wahaniaethu gan ddibynnu os oes ganddynt blentyn anabl ai peidio, faint o arian y maen nhw’n ei ennill, neu yn ôl ethnigrwydd. Mae argaeledd a’r defnydd o weithio hyblyg yn amrywio’n fawr yn ôl sector galwedigaethol.
Mae lleiafrif sylweddol o dadau’n gweithio’n hyblyg ac yn mwynhau’r buddion a ddaw yn sgil hyn i’w bywydau teuluol. Gan y tadau hyn a gan y rhai nad ydynt mor ffodus, daw negeseuon eglur ynglŷn â’r hyn y maen nhw’n dymuno ei weld o ran gwella cydbwysedd rhwng gwaith a theulu: mwy o hyblygrwydd yn y gweithle, seibiant tadolaeth am gyfnod hirach a chyda gwell tâl, a mwy o hyblygrwydd i dadau a’u partneriaid benderfynu beth sy’n gweithio orau iddyn nhw.

Gweithio’n Well: argymhellion polisi

Mae’r darganfyddiadau a gyflwynir yn y papur hwn yn rhan o Gweithio’n Well, sef rhaglen ehangach o waith a gynhelir gan y Comisiwn Cydraddoldeb a Hawliau Dynol, sy’n edrych ar effaith polisi cyhoeddus a diwylliant y gweithle ar y ffordd y caiff gwaith ei drefnu yn y DU. Mae’r Comisiwn wedi gosod allan argymhellion manwl gyda’r nod o sicrhau cyfleoedd gwirioneddol i ddynion ymgymryd â dyletswyddau gofal. Mae’r Comisiwn yn argymell:
· Cyfres o newidiadau cynyddol dros y degawd nesaf i gynyddu’r defnydd  gan ddynion o seibiant am resymau teuluol a’i wneud yn gyfnod hirach, gyda gwell tâl ac yn fwy hyblyg, gan ddiweddu gyda chyflwyniad seibiant diduedd o ran rhyw i rieni erbyn 2020. 
· Mwy o hyblygrwydd o ran seibiant tadolaeth a seibiant rhiant gan gynnwys seibiant tadolaeth, mamolaeth a rhiant y gellir ei gymryd fesul diwrnod, wythnos, neu gyfnod hirach o amser, gyda gwaith rhan-amser dros dro fel opsiwn safonol.
· Ymgyrch gyhoeddusrwydd i godi ymwybyddiaeth am yr hawl i ofyn am gael gweithio’n hyblyg, wedi’i hanelu at dadau yn arbennig.
· Targedu cyflogwyr amharod gan ddefnyddio cronfa swyddi rhan-amser o ansawdd i roi cymorthdal i gyflogwyr sy’n cynnig mis ar gadw o oriau gostyngedig / oriau hyblyg cywasgedig.
Mae’r argymhellion llawn i’w cael yn yr adroddiad Gweithio’n Well: Diwallu anghenion newidiol teuluoedd, gweithwyr a chyflogwyr yn yr 21ain ganrif (CCHD, 2009).
‘Hoffwn dreulio mwy o amser gyda fy mhlant. Ond fel cwpwl penderfynom oherwydd fy mod i’n gallu cynnal y teulu y byddai’n well i fy ngwraig roi’r gorau i’w gwaith. Er ei bod yn ymwneud mwy â’r plant na minnau, rydym yn trefnu pob ran o fywyd teuluol rhyngom.’


(Yn briod â dau blentyn, pump oed a saith oed)








‘Cefais fy niswyddo bythefnos cyn genedigaeth ein plentyn felly cefais gwpwl o fisoedd i ffwrdd cyn dechrau fy swydd nesaf. Roedd yr amser hwn i ffwrdd o’r gwaith yn fendith gudd wirioneddol oherwydd roeddwn yn gallu helpu i gymryd rhywfaint o’r baich oddi ar fy ngwraig. Byddwn i’n cynghori unrhyw ddyn i gymryd cymaint o seibiant tadolaeth â sydd ar gael.’                                (Yn briod, â mab o dan flwydd oed)








‘Mewn cymdeithas, yn gyffredinol mae mwy o ddisgwyl y bydd menywod yn arwain y blaen o ran gofal plant a bywyd teuluol... Rydym yn ceisio  rhannu pethau yn fwy cyfartal yn ein teulu ni – felly achosodd seibiant mamolaeth, er i ni ei werthfawrogi’n fawr, newid yng nghydbwysedd ein perthnasoedd teuluol mewn ffordd ryfedd.’ (Yn briod â thri o blant, 13 oed ac efeilliaid 10 oed)














� Daw aelodau panel ymchwil YouGov o bob rhan o’r gymdeithas, ond nid ydynt yn cael eu recriwtio gan ddefnyddio dull samplu tebygolrwydd ar hap. Caiff y data eu pwysoli o ran ffactorau megis oedran, addysg, rhyw, a dosbarthiad economaidd-gymdeithasol i sicrhau cyfatebiad mor agos â phosibl i boblogaeth Prydain, ond ni ellir cyffredinoli’r darganfyddiadau i boblogaeth Prydain. Am fwy o wybodaeth ynglŷn â’r dulliau a ddefnyddiwyd, gweler y prif adroddiad, YouGov 2009. Eillison, G., Barker, A., a Kulasuriya, T. (2009), ‘Work and care: a study of modern parents’, y Comisiwn Cydraddoldeb a Hawliau Dynol.


� Gweler, er enghraifft,  Lee a Waite (2005) Husbands' and wives' time spent on housework: A comparison of measures, a ddangosodd fod amcangyfrifon gwŷr a gwragedd o’u cyfraniad eu hunain a’i gilydd i waith tŷ yn amrywio’n sylweddol. 


� Dunne, G. A. (2005). The different dimensions of gay fatherhood. Swindon: Y Cyngor Ymchwil Economaidd a Chymdeithasol


� Clarke, H. a McKay, S. (2008) Exploring disability, family formation and break-up: Reviewing the evidence. Llundain: Yr Adran Gwaith a Phensiynau.


� Gan y cafodd seibiant tadolaeth statudol ei gyflwyno ym mis Ebrill 2003, holwyd y cwestiwn hwn i dadau gyda phlentyn o dan chwech oed yn unig. 

Caiff cyfraddau lleol eu codi am alwadau o linellau tir BT, ond gall galwadau o ffônau symudol a darparwyr eraill amrywio.


Hwyrach y caiff galwadau eu monitro at ddibenion hyfforddi ac ansawdd.

